
123

Mentre l’eccelso Eroe ô parlava ancon,

Seguiva in aia un feo combattimento

Fra i angei e a diabolica legion,

Che con Maboia a conturbava ô vento;

Ma a respinzeivan quelli a rubatton

Fin a Cubba cö cappo turbolento;

Se discipava allôa con l’insolente

Squaddra infernale ô vento de Ponente.

E dominava solo un arbaxia

Da Levante propizia e necessaia

A-a gran navigazion tosto compia;

A-a carma de l’Oceano e de l'aia

Seguiva quella da marmaggia ardia:

Cessando a furia rivoluzionaia

A poco a poco dappertutto queto

L’ëa tutto a bordo e all’ordine consueto.

Coscì se a furia e l’impeto s’attæra

Do Sciöco, do Gregâ, da Tramontaña,

Doppo ch’han fæto uña tremenda guæra,

Se sente ancon pe un pezzo da boriaña

O mormoggio pe-ô çê, pe-ô mâ, pe-a tæra,

O quæ a poco per votta ô s’allontaña;

L’aia de nuvie ä fin tutta a se spassa,

Torna a quete in çê e in tæra e in mâ a bonassa.

Colombo allôa scortôu da-e ciù distinte

Persoñe tranquilliscimo e segûo,

Comme se manco foîse occorso ninte,

O fè sentî de nêuvo ô so temûo

Comando a-e turbe dä verghêugna vinte,

Perchè agge ô viægio l’exito dovûo;

Inspirando ne-i chêu co-a so presenza

Nêuve speranze e nêuva confidenza.

